Redaksjoneel
Ik skriuw dit op it terras fan in kafee yn Bitola, Masedoanië. It is in âld keapmanshûs, ljochtgiel, yn Súd-Frânske styl suver. De haadstrjitte kruset hjir in strjitte mei parkearde auto’s, dêr’t ik fan wit dat it foar fyftich jier in streamke wie, mei op dit plak de Stiennen Brêge. De stêd is yn dizze streek in oäze yn in leechrinnend plattelân, in oarde fan boargerkultuer ek al is er troch grinzen yn in ôfhandige hoeke bedarre. Alle jûnen paradearje de lju yn elegante simmerklean hjir de haadstrjitte op en del.


As der in ‘Ithaka’ leit yn de Republyk Masedoanië, lit it dan Bitola mar wêze. It is in stêd fan âlde huzen, dy’t de bloeitiid hie yn de lêste ieu fan it Ottomaanske Ryk, foarhinne in stêd fan Turken, Griken, Vlachen en Albanezen – hanlers, ambachtslju, juristen en ofsieren – tusken de Slavyske doarpen. It leit net oan see, mar Kaváfis syn Alexandrië moat ek sa’n bytsje sa west ha.


‘Ithaka’, it eilân fan de earste grutte reizger út de klassike tradysje, is neffens it fers fan Konstantinos Kaváfis it eigenste plak om ienris oan te kommen. Mar lit de reis dêrhinne lang wêze, en fol ûnderfinings. Reis en bestimming binne alsa it tema fan dit nûmer wurden.
It grutste part fan de redaksje fan it nûmer hat Piter Boersma op him nommen, wylst ik as Frysk literêr ôfgesant op de Balkan tahold. Wy hoopje dat ek dit nûmer fan Ensafh in moaie reis op papier biedt.
André R. Looijenga

